
31

Chi ô fratte ô fe’ rie tûtti e maveggiâ:

E con ûn riso ironico Martin:

Ch’ô fesse grazia, ô disse, d’aspetâ

Primma de fâla monega ûn pittin;

Che lê a fù a bell’a megio battezzâ

Non ascistia dä moiña e da-ô paddrin,

E senza e pie çeimonie che se fan

Pe formâ in boña regola ûn crestian.


32

Che a lê in particolâ a raccomandava

Chi l’aveiva mondâ con ô battæximo,

E non zà a ûn fratte, ô quæ in tûtto ô mostrava

Coscì poca prûdenza e poco sæximo:

Che essendo lê so protettô ô pensava

De fâghe in Spagna da paddrin lê mæximo,

E portâ l’opea santa a compimento

Con conferighe ûn atro sacramento.


33

Fin chì l’oppoxizion a l’ëa tranquilla;

Ma avendo esposto a so vixion d’Ouai

Giacomo, dove Ovando e Bovadilla

A Colombo appægiavan tanti guai,

Allôa mollavan a-ô ritegno a brilla

Quelli che ä so partenza ëan ciù contrai,

E a scena a diventava seriamente

Animâ a-ô stesso tempo e commovente.


34

Di zoveni europei, co-a differenza

Di motivi, ëan i opinioîn e stesse

De Boile circa ô differî a partenza;

Ma se e tegnivan ne-ô so chêu compresse;

E fin allôa e taxeivan pe prûdenza

Pe no manifestâ e so debolesse;

E fra i ciù macontenti e quæxi offeisi

Diego, Oieda e Fernando gh’ëan compreisi.

